
AreHnyja 3a cynepBu3Hja Ha KAMUTAJIHO (DMHAHCUPAHO MEH3UCKO OCUTYPYBa:e




Обраќање на Претседателот на Советот на експерти, д-р. Булент Дервиши, по повод отварање на “Ден за пензиска свесност- 15 септември”


Чест ми е и задоволство да Ви се обратам и да ја отворам конференцијата по повод “Ден за пензиска свесност” организирана за втор пат од страна на Агенцијата за супервизија на капитално финансирано пензиско осигурување (МАПАС).
Преку организирање на настани од ваков карактер постои можност да се дискутира за теми од значаен карактер со цел да се извлечат корисни предлози и заклучоци за пензиското осигурување како важна социјална и финансиска тема на секој граѓанин и воедно за денешната тема за значењето на пензиската свесност и информираноста на јавноста и членовите на пензиските фондови за пензиските заштеди.
МАПАС е независно супервизорско и регулаторно тело и формално започна со работа од јули 2002 година. МАПАС е основана заради вршење супервизија на работењето на пензиските друштва, пензиските фондови и чуварите на имот, а целта на нејзиното постоење е заштита на интересите на членовите на пензиските фондови и поттикнување на развојот на капитално финансираното пензиско осигурување.
 Во овие 15 години постоење, МАПАС континуирано работи на исполнување на својата мисија – заштита на интересите на членовите на пензиските фондови и поттикнување на развојот на капитално финансираното пензиско осигурување заради посигурни пензионерски денови. 

МАПАС континуирано се грижи за правата и интересите на членовите на пензиските фондови, чија бројка заклучно 31.08.2017 година достигна околу 447 илјади во вториот столб и околу 24 илјади во третиот столб на пензискиот систем. Средствата на пензиските фондови достигнаа вредност од околу 871 милиони Евра во вториот столб и околу 19 милиони Евра во третиот столб.  
Заклучно со крајот на претходната година, вкупните средства на пензиските фондови во втор и трет столб достигнаа над 8% од БДП, што ни покажува дека капитално финансираното пензиско осигурување е втор сегмент по големина во финансискиот систем на Република Македонија веднаш по банкарскиот систем.

Од основањето на пензиските друштва МАПАС секојдневно ги следи активностите на пензиските друштвата и пензиските фондови, преку вонтеренски и теренски контроли; редовно организира испити и врши регистрирање и контрола на агентите за вршење маркетинг со цел овозможување правилно и фер информирање на постојните и идните членови во пензиските фондови. МАПАС редовно одговара на поплаките и барањата од страна на членовите на пензиските фондови.


Визијата на МАПАС е  -  независна, стручна и модерна институција која го штити и унапредува пензискиот систем. 
Нашите вредности се: професионализам, одговорност, тимска работа, углед, транспарентност и посветеност на нашата мисија и визија. МАПАС во моментов има тим кој вклучува високостручен кадар. Орган на Агенцијата е Советот на експерти, составен од пет члена, именувани од Собранието на Република Македонија. 

Заради обезбедување на ефикасна супервизија и регулатива на капитално финансираното пензиско осигурување, МАПАС редовно соработува со Министерството за труд и социјална политика, како и со Министерството за финансии, Народната банка на Република Македонија, Комисијата за хартии од вредност на Република Македонија, Македонската Берза, Фондот на ПИОМ, Агенцијата за супервизија на осигурување и со други органи и институции во земјата. Од 2007 година МАПАС е членка на Меѓународната организација на пензиски супервизори (ИОПС) и активно учествува во нејзината работа, преку својата определба за следење на принципите во вршењето на својата регулаторна и супервизорска функција изградени врз основа на најдобрите светски практики.  Исто така, МАПАС има склучено меморандуми со сродни супервизорски и регулаторни тела од странство за размена на искуства и за унапредување, како на капитално финансираното пензиско осигурување, така и на сопственото работење.
Зад нас се многу активни и успешни  години, но предизвикот за раст и унапредување како на МАПАС, така и на системот на капитално финансирано пензиско осигурување и заштита на интересите на членовите ќе не води напред. МАПАС ќе продолжи и во иднина постојано да работи кон промоција на пензискиот систем и  финансиска едукација за развивање на свеста на јавноста, ќе соработува со институциите вклучени во пензиското осигурување и релевантни институции од финансиската област во насока на остварување на својата мисија да ги заштити интересите на членовите на пензиските фондови и да го поттикне развојот на капитално финансираното пензиско осигурување заради посигурни пензионерски денови. 
Во 2016 година МАПАС по повод одбележување на Ден за пензиска свесност - 15 септември организираше меѓународна конференција пред претставници од државни институции, регулаторни тела, соработници и гости, од земјата и странство. На меѓународната конференција се одржа панел дискусија на тема: Размена на искуства за информирање на јавноста во другите земји на која учесници беа гости од Хрватска, Словачка и Албанија и беа споделени различни практики и примери, од земјата и од странство. Оваа година исто така со цел информирање на јавноста како дел од конференцијата ќе се одржи презентација на тема: Информирање на јавноста за капитално финансирано пензиско осигурување.
МАПАС сите овие години, активно и во континуитет работеше на развивање на свеста на јавноста за целите и принципите на капитално финансираното пензиско осигурување. Тука спаѓаат едукативните кампањи за јавноста, интервјуа во електронските и печатените медиумите и бројните презентации за разни категории граѓани – од студенти, како идни членови или вработени – преку стопанските комори, до пензионери. 

МАПАС обезбедува транспарентност во своето работење и преку изготвување, печатење и дистрибуирање на редовни месечни и квартални статистички извештаи, годишен извештај за состојбите во капитално финансираното пензиско осигурување и годишен извештај за своето работење, како и преку редовно ажурирање на својата веб страна за сите новости и активности.

МАПАС во 2012 и во 2015 година спроведе истражување на јавното мислење за добивање на информација за информираноста и запознаеноста на членовите во задолжителните пензиски фондови во Р.Македонија за нивните пензиски заштеди и придобивки од членството во втор столб. Целта е да се обезбедат информации од членовите за нивната запознаеност за вториот пензиски столб и за преземање дополнителни активности на МАПАС во насока на подобрување на нивната информираност и излегување во пресрет на интересите на членовите. МАПАС и во иднина ќе продолжи со активностите за зголемување на нивото на информираност на јавноста.

Изминатиов период МАПАС е учесник во неколку проекти за подигнување на јавната свест и информирање на јавноста: 

· едукативна кампања за пензиско штедење под мотото:” Моето друштво е мој избор, а штедењето моја иднина... “заедно со пензиските друштва и МТСП, што опфаќа посети и презентации во средни училишта и факултети низ повеќе градови во нашата држава со појаснување на нивните права и обврски во пензискиот систем. 

· МАПАС има активности како дел од Координативно тело за финансиска едукација кое се состои од регулаторни тела и зема учество во „Глобалната недела на парите” која се одржува еднаш годишно.

· МАПАС е дел од проектот “ДЕН ЗА ВАС” кој се реализира со отворени штандови низ повеќе градови во нашата држава, овозможувајќи им на граѓаните надминување на сите отворени прашања од областа на пензиското и инвалидското осигурување 

· Пензиските друштва имаат законска обврска, најмалку еднаш годишно, да ги информираат, во писмена форма, членовите и пензионираните членови на пензискиот фонд, за состојбата на средствата на нивните индивидуални сметки. Со цел да ги доближиме на повпечатлив и поразбирлив начин овие информации до членовите, МАПАС го воведе концептот  “зелен плик”, со што пензиските друштва се обврзани да ги доставуваат извештаите за пензиска заштеда во зелен плик до секој член. Исто така, за едноставен и брз начин на информирање членовите имаат можност извештаите за пензиска заштеда да ги добиваат преку електронска пошта (e-mail). Со цел точно и навремено доставување на редовните известувања -зелениот плик до своите членови, од особено значење е членовите на вториот и третиот столб да вршат ажурирање на своите лични податоци. За ажурирање или корегирање на своите податоци, членовите на пензиските фондови потребно е да се обратат во пензиското друштво кое управува со пензискиот фонд во кој членуваат.
· Објава на електронскиот информатор Е-МАПАС, кој се објавува на интернет страната на МАПАС и се доставува на сите заинтересирани лица по електронска пошта, каде на многу приемчив и сликовит начин на читателите им се приближуваат релевантните теми од капитално финансираното пензиско осигурување.

· МАПАС креираше facebook страна на која се врши редовно ажурирање за сите активности поврзани со МАПАС, со цел информирање со новости на своите членови.           www.facebook.com/MAPAS.MK

· Од особено значење за јавноста, а воедно и членовите на вториот и третиот столб да бидат запознаени и информирани за своите права, кои произлегуваат од капиталното финансирано пензиско осигурување и токму во таа насока изработивме  - Брошура со 50 НАЈЧЕСТО ПОСТАВУВАНИ ПРАШАЊА, преку која на едноставен и брз начин  може секој заинтересиран граѓанин да биде запознаен и информиран со карактеристиките на вториот и третиот столб. Информативната брошура содржи најчесто поставувани прашања и одговори од областа на капиталното финансирано пензиско осигурување и може да се користи како едукативен материјал за младите со цел нивно запознавање со основните и најзначајни прашања  од  областа на капитално финансирано пензиско осигурување, II и III столб на пензискиот систем.

· Исто така, беше креирана нова веб страница на МАПАС, преку која добиваме можност да Ви се претставиме на подиректен и поквалитетен начин. Основната идеја во креирањето на новата веб страница беше да го усовршиме комуницирањето со јавноста преку веб страница која пласира јасни, прецизни и транспарентни информации.

· МАПАС во 2014 година спроведе маркетинг кампања која вклучуваше: поставување на билборди, емитување на радио реклами и емитување на видео рекламен спот на националната телевизија.  

· МАПАС беше иницијатор на маркетинг кампањата на двете пензиски друштва, под мотото “Каков пензионер си станал...”, во 2016 година, чија цел беше да се допре до младата генерација и да се зголеми нивната информираност на еден поинаков начин. Кампањата продолжи до крајот на 2016 година. Во 2017 година се продолжува со маркетинг кампањата под мотото “Погледни подалеку, на пензија.мк” чија цел е да се натерат граѓаните да мислат за својата иднина, односно за својата пензија. Кампањата ќе продолжи до крајот на 2017 година.
Сите овие активности претставуваат активности во насока на постојано унапредување и подобрување на работењето на МАПАС и постојано насочување кон информирање на јавноста со примена на различни начини и техники како и достапност на МАПАС за секој граѓанин. Секој заинтересиран граѓанин може да се обрати до МАПАС, секој работен ден за да добие информација во кој пензиски фонд е член или да постави прашања поврзани со неговите права кои произлегуваат од членувањето во вториот и третиот столб. МАПАС нуди брза, квалитетна услуга кон секој граѓанин што се има обратено со прашање или барање.

Споредбено со изминатите години може да се каже дека има подобрување на информираноста, заинтересираноста и свесноста на членовите за пензиското осигурување. Се уште постои голем простор за работа и за зголемување на информираноста на членовите за капитално финансирано пензиско осигурување затоа ваквите настани се потребни за да се истакне и да се зголеми свесноста за важноста на финансиската писменост на јавноста, но таа цел не може да се постигне преку ноќ, туку тоа е долгорочен процес на едукација на повеќе нивоа. Би сакал да нагласам дека штедењето за пензија е штедење на долг рок (ако се има предвид дека едно лице работи 30 до 40 години), па така треба и да се ценат остварените резултати. Во секој случај, континуирано мораат да се следат состојбите во пензиската област и да се преземаат мерки за нејзино унапредување, со цел заштита на интересите на членовите и остварување сигурна пензија во текот на староста.
Ви благодарам
Скопје, 15 септември 2017 г.
